
Pengerusi : Ahmad Tarmizi Talib, PhD 

Fakulti  : Ekologi Manusia 
 

 

Cabaran utama negara dalam membina negara-bangsa menjelang 2020 adalah membina 

bangsa yang patriotik namun berdasarkan pelbagai kejadian semasa yang 

memperlihatkan tingkah laku sebahagian masyarakat di Sabah menjadi persoalan. 

Kajian ini adalah untuk meneliti nilai dan pengamalan patriotisme dalam kalangan 

masyarakat Sabah. Oleh itu, kajian ini mengenal pasti kefahaman, persepsi, kesedaran 

dan pengamalan nilai patriotisme masyarakat di Sabah; menentukan perbezaan antara 

pengamalan nilai patriotisme mengikut latar belakang responden; menentukan 

perkaitan kefahaman, persepsi dan kesedaran patriotisme terhadap pengamalan nilai 

patriotisme; dan menentukan jangkaan pengaruh antara kefahaman, persepsi dan 

kesedaran patriotisme masyarakat terhadap pengamalan nilai patriotisme. Patriotisme 

dalam kajian ini berasaskan kepada enam nilai, iaitu kesetiaan, pengorbanan, 

kebanggaan, kekitaan, berdisiplin, berusaha dan produktif. Bagi skala pengukuran 

domain persepsi dan kesedaran adalah berdasarkan 5 skala likert dan domain 

pengamalan menggunakan 5 skala frekuensi. Manakala domain kefahaman 

menggunakan 2 skala pengukuran, iaitu ‘Ya’ dan ‘Tidak’. Skor dapatan bagi domain 

kefahaman, kesedaran dan pengamalan dibahagikan pada tiga tahap, iaitu tinggi, 

sederhana dan rendah. Manakala skor domain persepsi dibahagikan kepada dua 

katogori, iaitu positif dan negatif. Kajian ini melibatkan 500 responden yang terdiri 

daripada etnik Kadazan Dusun, Bajau dan Murut. Pendekatan kajian ini adalah 

kuantitatif dan kaedah persampelan menggunakan Probability Proportional to Saiz 

(PPS). Data diperolehi dengan menggunakan soal selidik yang diedarkan di daerah-

daerah terpilih di negeri Sabah. Dapatan kajian ini dianalisis secara deskriptif dan 

inferensi. Analisis secara deskriptif digunakan untuk mengenal pasti jumlah dan 

peratusan skor setiap domain utama. Manakala analisis secara inferensi digunakan 

untuk ujian ANOVA bagi menentukan perbezaan nilai patriotisme mengikut latar 

belakang terpilih serta analisis korelasi dan regresi digunakan untuk menentukan 

perkaitan dan pengaruh bagi hubungan antara kefahaman, persepsi dan kesedaran nilai 

patriotisme terhadap pengamalan nilai patriotisme responden. Hasil kajian ini, 

mendapati kefahaman, persepsi, kesedaran dan pengamalan responden terhadap nilai 

patriotisme berada pada tahap tinggi dan terdapat perkaitan dan hubungan yang 



© C
OPYRIG

HT U
PM

ii 

 

signifikan antara kefahaman, persepsi dan kesedaran terhadap pengamalan serta 

domain persepsi yang paling mempengaruhi pengamalan dan dikuti domain kesedaran 

dan kefahaman. Dengan ini, tingkah laku patriotik seseorang individu dipengaruhi oleh 

dimensi orientasi terhadap nilai patriotisme. 

the requirements for the degree of Doctor of Philosophy  

Pengerusi : Ahmad Tarmizi Talib, PhD 

Fakulti  : Ekologi Manusia 
 

 

The country’s main challenge in building a nation-state by 2020 is to build a patriotic 

nation but based on current situations that show the behaviour of some community in 

Sabah are contrary to the values of patriotism. This study is intended to examine the 

value and practice of patriotism among the people of Sabah. Therefore, this study aims 

to identify the understanding, perception, awareness and practice of patriotism values 

among the people of Sabah; determine the difference between the practice of patriotism 

values according to respondent's backgrounds; determine the relations understanding, 

perception and patriotism awareness on the practice of patriotism; and determine the 

expected influence between the understanding, perception and the awareness of the 

patriotism of society towards the practice of patriotism values. Patriotism in this study 

referred to six values, including loyalty, sacrifice, pride, sense of belonging, discipline, 

endeavour, and productive based on the principles of Malaysia nationhood. For the 

measurement scale of perception and awareness domains, 5 likert scale is used. As for 

the domain of practice 5 frequency scale is employed. The domain of understanding 

used 2 measurement scales of ‘Yes’ and ‘No’. The finding scores for the domain of 

understanding, awareness and practice were divided into three levels, namely high, 

medium and low. While the domain of perception score was divided into two 

categories, namely positive and negative. The study involved 500 respondents 

consiting of Kadazan-Dusun, Bajau, and Murut ethnic groups. The study applied 

quantitative approach. The data was collected through survey using questionnaires 

meanwhile, the selection of respondents was based on proportionate sampling 

technique. The data from this study were analysed using descriptive and inferential 

statistics. Descriptive analysis was used to identify the number and percentage of each 

major domain score. The inferential analysis used was anova test to determine the 

differences in patriotism values according to the selected backgrounds while the 

correlation and regression analysis were applied to determine the relationship and 

influence between respondents’ understanding, perception and awareness of patriotism 

values towards the practice. The findings show that the understanding, perception, 

awareness and the practice of respondents towards patriotism values are at high levels 

and there is a significant relatonship and influence between understanding, perceptions 

and awareness towards practice and the domain of perceptions that most influence the 

practice and followed by the domains of awareness and understanding. Thus, the 

patriotic behavior of an individual is influenced by the dimension of orientation 

towards the value of patriotism. 

BAB 1 

 

PENGENALAN 

 

 

1.1. Latar Belakang Kajian 

 

 

Kajian ini adalah mengenai patriotisme kalangan masyarakat Sabah dalam konteks 

Malaysia. Merujuk sarjana politik dan beberapa sarjana dalam pelbagai bidang, konsep 

patriotisme dirujuk sebagai cintakan tanah air (Huntington, 2008; Primoratz & 

Pavkovic, 2007; Keller, 2007; Berns, 1997) tidak pernah berubah dari segi maknanya, 

tetapi bentuk dan ciri patriotik diterjemahkan berbeza mengikut zaman dan tempat 

(Khoo, 2005) dan (Saifuddin, 2005) serta pandangan sarjana (Huntington, 2008). Oleh 

itu, manifestasi patriotisme mungkin berubah dan berbeza antara generasi lama dan 

generasi baru. 

 

 

Kesan daripada kepelbagaian bentuk dan ciri yang dikatakan sebagai patriotik ini 

memperlihatkan patriotisme turut dipandang negatif kerana ianya tidak membina 

negara. Malah, sebahagian tindakan dan tingkah laku yang negatif turut dianggap 

sebagai patriotik bagi sesetengah pihak kerana tidak ada garis sempadan yang 

menghadkan sebarang tingkah laku tersebut (Druckman, 1994). Merujuk kepada 

patriotisme di Malaysia, tidak dapat dinafikan semangat patriotisme telah pun wujud 

sejak zaman lampau, namun semangat tersebut tidak dikenali sebagai patriotisme, 

tetapi dikenali sebagai suatu kepercayaan atau semangat etnosentrisme yang menjurus 

ke arah memupuk perasaan cinta kepada tanah air (Wan Hasni et al., 2013). Namun 

demikian, bentuk dan arah perasaan tersebut berubah kerana berlakunya perubahan 

dalam objek politik atau identiti negara. Dalam hal ini patriotisme di Malaysia tidak 

terkecuali kerana patriotisme di Malaysia merupakan patriotisme bersifat baharu kerana 

tumpuan kesetiaan rakyat pada ketika dahulu kepada raja bagi setiap negeri berbanding 

sekarang tumpuan kepada negara yang berdaulat (Mahathir, 2005). Tambahan pula, 

tumpuan generasi sebelum merdeka adalah untuk berjuang menentang musuh dan 

mempertahankan tanah air sebagai tanda patriotik berbanding dengan masyarakat 

sekarang yang tidak lagi perlu berjuang menentang musuh dalam peperangan. Di 

samping itu, Malaysia yang kini berhadapan dengan 75 peratus warganegaranya yang 

lahir selepas merdeka (Abd Rahman, 2009) tentu berbeza dari sudut tumpuan dan cara 

dalam menterjemahkan patriotisme. Perbezaan tumpuan dan cara menterjemahkam 

patriotisme ini berlaku kerana wujud kepelbagaian pentafsiran tentang ciri seorang 

patriot (Huntington, 2008). Malah dalam pentafsiran yang berbeza ini, terdapat juga 

golongan tertentu memberi pengertian bertentangan mengikut kepentingan tertentu (Ku 

Hasnita, 2014). Hasil penelitian pengkaji mengenai penyelidikan lalu telah mendapati 

pelbagai bentuk dan ciri baru mengenai patriotisme yang diterjemahkan melalui 

perasaan dan tingkah laku seperti mana kajian oleh Schatz & Staub (1997); Schatz, 

Staub, & Lavine (1999); Primoratz (2002); Primoratz & Pavkovic (2007) dan 

Huntington (2008). 

Dalam kajian ini, ciri patriotisme yang mengambil kira roh Perlembagaan dan Ideologi 

Rukun negara (Sivamurugan Pandian & Ronald Kiandee, 2016) yang kurang diberi 

perhatian oleh pengkaji sebelum ini diteliti dan diguna pakai dalam membentuk 

instrumen bagi merungkai patriotisme di Malaysia. Tindakan yang bercanggah dengan 

Perlembagaan dan Ideologi Rukun negara tidak dianggap sebagai ciri patriotik dalam 

kajian ini. Hal ini kerana Primoratz dan Pavkovic (2007)  menjelaskan patriotisme ini 

boleh memberi kebaikan dan keburukan. Bagi seseorang patriot, berpegang kepada 

nilai patriotisme yang terlampau, ianya akan menghakis nilai kemanusiaan kerana 

terlalu memberi keutamaan terhadap tuntutan negara. Sebaliknya nilai patriotisme perlu 

berasaskan kepada tatanegara sesebuah negara dan berbeza antara negara (Primoratz & 

Pavkovic, 2007). 

 

 

Selain itu, kajian ini turut mengambil kira unsur patriotisme yang berasaskan wilayah 

dan patriotisme berasaskan sistem politik. Patriotisme berasaskan wilayah ini 

mengaitkan dengan perasaan seseorang kepada wilayah atau kenegerian sahaja. 

Manakala patriotisme berasaskan sistem politik ialah rasa keterikatan yang melangkaui 

batas etnik dan kenegerian (Huntington, 2008). Dengan ini, aspek keutamaan wilayah 

juga diambil kira dalam patriotisme yang dikaji dalam kajian ini. 

 

 

Sehubungan itu, patriotisme dalam kajian ini merujuk kepada tingkah laku yang 

diterjemahkan berasaskan budaya nilai kecintaan kepada tanah air dan berdasarkan 

prinsip kenegaraan. Bagi menjadikan ciri patriotisme ini tidak berbentuk negatif dan 

pasif, pengkaji menggunakan enam nilai, iaitu nilai kebanggaan, pengorbanan, 

kekitaan, berdisiplin, berusaha dan produktif, dan kesetiaan yang menjadi teras kepada 

nilai kecintaan tersebut ( Abraham, 2008; Davis & Silver, 2004; Druckman, 1994; 

Muller, 2006; Jones, 1896; Munoz, 2009; Macedo 2011; Merry, 2009; Nathanson, 

1989; Parker, 2009; Ortmann, 2009; Smith & Kim, 2006) untuk mengembangkan lagi 

ciri patriotisme sebagai satu bentuk manifestasikan perasaan cinta terhadap tanah air. 

Berasaskan enam nilai ini, ciri-ciri yang diterjemahkan dengan perasaan atau proses 

mental dan tingkah laku seseorang patriot akan ditentukan sebagai patriotisme di 

Malaysia dalam konteks kajian ini. Manakala segala tindakan yang negatif dan 

bertentangan dengan prinsip kenegaraan tidak diambil kira sebagai tindakan patriotik. 

 

 

1.2. Pernyataan Masalah 

 

 

Patriotisme sangat diperlukan sebagai pemangkin dalam usaha membina negara-bangsa 

Malaysia (Mohd Taib Osman, 2004). Hal ini kerana Mahathir Mohamad (2005), 

menegaskan usaha negara menangani cabaran dalam aspek ekonomi, politik dan sosial, 

adalah dengan pembinaan bangsa yang berteraskan patriotisme. Namun, manifestasi 

patriotisme ini bukanlah berteraskan membuta tuli tetapi patriotik dengan kesedaran 

dan kefahaman yang betul. Oleh sebab itu, agenda patriotime perlu menjadi keutamaan 

negara (Zaheruddin Othman dan Zawiyah, 2016). Selain itu, Abdul Rahman (2001) 

menyatakan bahawa patriotisme merupakan komponan penting dalam agenda membina 

bangsa dan tamadun Malaysia. Tanpa masyarakat yang patriotik, usaha pembinaan 

negara-bangsa menjadi sukar (Mustapha Ishak, 2005). Dalam hal ini, tanpa masyarakat 

yang patriotik,  usaha Malaysia untuk membina bangsa mengikut acuan sendiri menjadi 

sukar dan memerlukan masa yang lebih lama untuk mencapai hasrat tersebut. Bagi 

Muhamad Ali (2009) pula, tanpa patriotisme negara akan musnah dan hancur bukannya 

kerana diserang musuh tetapi kemusnahan adalah disebabkan kegagalan rakyat untuk 

melaksanakan tanggungjawab mereka tehadap negara. Oleh itu, kajian ini akan 

mengupas dan mengenal pasti nilai patriotisme dalam masyarakat Malaysia 

terutamanya dalam kalangan etnik Kadazan Dusun, Bajau dan Murut di Sabah. 

 

 

Terdapat beberapa kajian patriotisme di Malaysia yang telah dikaji terdahulu seperti Ku 

Hasnita (2007), Haminah Suhaibo (2007), Aziz Ujang et al., (2014); Mahat Jamal, 

(2015); Hamini et al., (2016) dan Jaiz et al., (2016). Namun, hasil kajian antara mereka 

berkontradiksi antara satu sama lain. Hal ini kerana Aziz Ujang et al., (2014), Indeks 

Patriotisme Negara (2014) dan Mahat Jamal (2015) mendapati majoriti responden 

kajiannya berada pada tahap rendah. Manakala Jaiz et al., (2016) pula mendapati 

responden kajiannya berada pada tahap yang sederhana sahaja. Di samping itu, dapatan 

kajian Rosin Pinggaton (2006) pula memperlihatkan reponden kajiannya adalah 

patriotik. 

 

 

Sementara itu, terdapat beberapa isu di Sabah yang melibatkan tingkah laku segelintir 

masyarakat di Sabah seperti usaha membawa ‘Sabah keluar Malaysia’ (Nizam, 2016) 

dan Agus (2002) bertentangan dengan ciri patriotik kerana salah satu nilai patriotik 

ialah nilai kesetiaan. Hal ini kerana Huntington (2008), menegaskan seorang patriot 

perlu setia bukan sahaja kepada sesuatu wilayah tetapi perlu setia kepada seluruh 

sistem politik negara. Dengan tindakan membawa Sabah keluar Malaysia ini, adakah 

tindakan ini mencerminkan tindakan kesetiaan kepada sistem politik Malaysia? Oleh 

itu, tanpa kajian empirikal sudah tentu keadaan ini tidak dapat dijelaskan. Selain itu, 

faktor sentimen kenegerian turut dibangkitkan sebagai alasan awal yang menjurus 

kepada idea pemisahan (Nidzam et al., 2017; ms24). Tambahan pula, Mohamed 

Mustafa, (2014) menjelaskan semangat Kadazanisme yang menebal dalam diri 

masyarakat Kadazan Dusun akan membantut pemupukan nilai dan penerimaan objek 

politik Malaysia. Antara lain isu yang berbangkit adalah melalui kajian Wan 

Shawaluddin Wan Hassan dan Ramli Dollah (2013) yang mendapati faktor 

kekeluargaan turut berperanan penting kerana terdapat segelintir masyarakat Sabah 

memberi ruang kerjasama kepada pihak musuh yang telah mengancam keselamatan 

negara atas dasar kekeluargaan. Dalam konteks ini, apabila seseorang individu lebih 

mengutamakan hubungan kekeluargaan sehingga mengancam keselamatan negara, 

keadaan ini boleh menggugat nilai patriotisme dalam masyarakat. Hal ini kerana aspek 

nilai kesetiaan dan pengorbanan tercabar dalam konteks ini kerana kesetiaan dan 

pengorbanan bermaksud seseorang tidak boleh mengutamakan keluarga sehingga 

membelakangi kepentingan negara (Huntington, 2008).  

 

 

Nilai patriotik dalam kajian ini diukur melalui pengamalan sebagai tingkah laku kerana 

Rokesh (1973) sesuatu nilai diukur melalui sesuatu tindakan atau pengamalan sebagai 

tindak balas terhadap kepercayaan mereka kepada objek politik. Manakala Pye & 

Verba (1965) pula menegaskan patriotisme berasaskan nilai sukar untuk dibuktikan 

tanpa melihat kepada tingkah laku atau sesuatu pengamalan kerana sesuatu nilai perlu 

ditukar kepada tindakan sama ada melalui percakapan atau tingkah laku. Oleh itu, 

dalam membincangkan nilai patriotisme di Sabah ini, aspek pengamalan terhadap nilai 

patriotisme sebagai bentuk manifestasi akan dikaji kerana pengamalan merupakan 

praktis kepada nilai patriotisme yang terdapat dalam diri seseorang individu. 

Bagi Almond dan Verba (1989), pola tingkah laku atau pengamalan seseorang 

dipangaruhi oleh dua faktor utama, iaitu faktor dalaman dan luaran. Antara faktor 

luaran ialah faktor agen sosialisasi seperti keluarga, sekolah dan media. Manakala 

faktor dalaman pula melibatkan faktor dimensi orientasi dan latar belakang seseorang 

individu tersebut seperti agama dan etnik (Huntington & Nelson, 1986). Bagi Bunch 

(1971) dan Welch (2013) faktor orientasi penting sebagai penentu kepada tingkah laku 

kerana sesuatu nilai yang disalurkan oleh agen sosialisasi akan ditentukan dalam proses 

mental tersebut. Namun, persoalannya sejauh mana faktor orientasi ini mempengaruhi 

pola tingkah laku kerana sebahagaian besar kajian sebelum ini lebih memfokuskan 

kepada pengaruh agen sosialisasi berbanding pengaruh dimensi orientasi? Hal ini 

kerana Rush dan Althoff (1971) dan Kavanagh (1987), telah menegaskan bahawa agen 

sosialisasi seperti agen ibu bapa, guru, rakan sebaya dan media menjadi penyumbang 

kepada proses sosialisasi. Namun begitu, nilai, sentimen dan kepercayaan yang 

disalurkan oleh setiap agen sosialisasi akan melalui proses orientasi dalam individu 

yang disosialisasikan tersebut sebelum mereka menentukan sama ada nilai, 

kepercayaan atau sentimen yang disalurkan dalam diri mereka diterjemahkan dalam 

bentuk tingkah laku (Parsons & Shils, 1951; Almond dan Verba, 1989; Welch, 2013). 

Dengan ini, orientasi dalam setiap diri individu amat penting dalam menentukan 

sesuatu pola tingkah laku. Walaupun, kajian Posiah Mohd Isa, 1987, Wan Ariffin 

(2005), Ku Hasnita (2007), dan Haminah (2007) telah meneliti aspek faktor yang 

mempengaruhi tingkah laku politik ini, namun mereka hanya mengkaji pengaruh agen 

sosialisasi dalam menyalurkan nilai bagi menentukan tingkah laku individu. Manakala 

aspek dimensi orientasi yang turut menentukan sama ada nilai tersebut diterjemahkan 

kepada tingkah laku atau terhenti pada peringkat orientasi tidak diteliti dan dikaji oleh 

mereka. Oleh sebab itu, kajian ini meneliti aspek kefahaman, persepsi dan kesedaran 

sebagai dimensi orientasi terhadap nilai patriotisme yang terdapat dalam masyarakat di 

Sabah kerana faktor orientasi turut penting sebagai penentu kepada pola tingkah laku. 

 

 

Dalam aspek yang lain, Huntington (2008) menjelaskan patriotisme sesebuah 

masyarakat yang terpisah dari aspek wilayah dan latar belakang etnik, agama dan tahap 

pendidikan mungkin berbeza kerana berbeza dari sudut sejarah kehidupan dan proses 

perkembangan setiap individu. Tambahan pula, Noor Sulastry (2016) turut menegaskan 

bahawa perbezaan etnik membawa kepada perbezaan nilai dan kepercayaan dalam diri 

seseorang. Aspek kepelbagaian etnik ini perlu diambil kira kerana tahap ketaatan dan 

kesetiaan mungkin sukar diukur dalam kalangan rakyat Malaysia yang berbilang etnik 

kerana masalah neratif sejarah dan ketiadaan bangsa Malaysia (Kartini Aboo Talib, 

2016). Di samping itu, Mohamed Mustafa, (2014) dan Ismail Yusoff (2004) 

menegaskan aspek agama berperanan dalam membentuk identiti masyarakat Sabah. 

Selain itu, Lee Yok Fee (2012), dalam kajiannya mendapati faktor agama 

mempengaruhi orientasi nilai dan pembentukan identiti seseorang individu. Sementara 

itu, Suraya Sintang (2013) turut mendapati faktor agama seperti agama Islam dan 

Kristian mempengaruhi corak kehidupan atau tingkah laku masyarakat di Sabah. 

Malah, Zaheruddin Othman dan Zawiyah (2016) menegaskan faktor sikap prasangka 

dan sentimen perkauman turut menjadi penghalang kepada penerapan nilai patriotisme. 

Malah kajian Tuan Pah Rokiah et al. (2016) dan dapatan Kaji Data Research (2017), 

mendapati terdapat perbezaan patriotisme dalam kalangan responden yang berbeza 

agama. Oleh itu, negeri Sabah merupakan antara sebuah negeri yang terpisah daripada 

negeri-negeri di Semenanjung Malaysia dan terdiri daripada masyarakat pelbagai etnik 

(Dayu Sansalu, 2008) mungkin berbeza dari sudut perkongsian nilai patriotisme. 

Tambahan pula, kajian Mahat (2015), mendapati persepsi, kefahaman dan manifestasi 

patriotisme berbeza dalam kalangan etnik di Sabah. Dengan ini, sejauh manakah faktor 

latar belakang etnik dan agama turut mempengaruhi nilai patriotisme masyarakat di 

Sabah? 

 

 

Di samping itu, beberapa kajian budaya politik yang lain turut meneliti faktor yang 

mempengaruhi budaya politik seseorang individu atau kumpulan. Wan Ariffin (2005) 

yang telah meneliti tentang hubungan antara sosialisasi dengan budaya politik dan telah 

mendapati bahawa wujud perkaitan antara agen sosialisasi dangan tingkah laku politik 

seseorang individu selepas mereka disosialisasikan melalui dimensi orientasi. Malah 

tahap sosialisasi responden dalam kajiannya adalah baik namun terdapat segelintir yang 

bertingkah laku tidak seperti mana proses sosialisasi yang dilalui oleh mereka. Sebab 

dan punca keadaan ini berlaku tidak dapat ditentukan kerana Posiah Mohd Isa (1987), 

telah menjelaskan proses akhir yang menentukan sama ada seseorang individu 

menerima atau menolak sesuatu nilai yang disalurkan adalah pada dimensi orientasi 

politik. Terdapat juga kajian orientasi politik di luar Malaysia seperti kajian Kosterman 

dan Feshbach (1989) dan Myers dan Martz (1997). Berdasarkan kajian Kosterman dan 

Feshbach (1989) ini telah membuktikan bahawa sesuatu tingkah laku yang dipengaruhi 

oleh agen sosialisasi politik akan ditentukan oleh dimensi orientasi politik seseorang 

individu sebagai proses akhir. Namun, kajian orientasi politik seperti ini terhad di 

Malaysia dan sejauh mana pengaruh dimensi orientasi ini terhadap tingkah laku 

individu tidak dapat dijelaskan dalam masyarakat Malaysia terutamanya di Sabah. 

Sehubungan itu, kajian ini akan membincangkan pengaruh orientasi politik terhadap 

individu berdasarkan aspek nilai patriotisme. 

 

 

1.3. Persoalan Kajian 

 

 

1. Apakah kefahaman masyarakat Sabah terhadap patriotisme? 

2. Apakah persepsi masyarakat Sabah terhadap patriotisme? 

3. Apakah kesedaran masyarakat Sabah terhadap patriotisme? 

4. Apakah pengamalan nilai patriotisme dalam kalangan masyarakat Sabah? 

5. Adakah terdapat perbezaan antara nilai patriotisme mengikut etnik, agama, 

dan tahap pendidikan kalangan masyarakat Sabah? 

6. Adakah terdapat perkaitan antara kefahaman, persepsi dan kesedaran 

patriotisme terhadap pengamalan nilai patriotisme kalangan responden? 

7. Adakah terdapat pengaruh antara kefahaman, persepsi dan kesedaran 

patriotisme terhadap pengamalan nilai patriotisme kalangan responden? 

1.4. Objektif Kajian 

 

 

Objektif umum kajian adalah untuk mengenal pasti patriotisme kalangan masyarakat di 

Sabah. Manakala objektif khusus kajian pula adalah seperti: 

 

 

1. Mengenal pasti kefahaman masyarakat Sabah terhadap nilai patriotisme. 

2. Mengenal pasti persepsi masyarakat Sabah terhadap nilai patriotisme. 

3. Mengenal pasti kesedaran masyarakat Sabah terhadap nilai patriotisme. 

4. Mengenal pasti pengamalan nilai patriotisme dalam kalangan masyarakat 

Sabah. 

5. Menentukan perbezaan antara pengamalan nilai patriotisme mengikut latar 

belakang etnik, agama dan tahap pendidikan masyarakat Sabah. 

6. Menentukan perkaitan antara kefahaman, persepsi dan kesedaran nilai 

patriotisme terhadap pengamalan nilai patriotisme dalam kalangan responden. 

7. Menentukan jangkaan pengaruh antara kefahaman, persepsi dan kesedaran 

nilai patriotisme terhadap pengamalan nilai patriotisme kalangan responden. 

 

 

1.5. Kepentingan Kajian 

 

 

Patriotisme yang menjadi pengikat kepada kesetiaan warganegara perlu ada dalam diri 

setiap individu. Tanpa patriotisme dalam diri, seseorang individu tidak merasai 

perasaan yang mengikat dirinya kepada negara tersebut. Namun, Malaysia yang 

berusaha untuk mencapai Wawasan 2020 menjelang tahun 2020, masih terpalit dengan 

pembinaan bangsa Malaysia. Isu pembentukan Bangsa Malaysia tidak dapat dipisahkan 

dengan persoalan pemupukan patriotisme yang mantap dalam kalangan pelbagai 

kelompok etnik yang wujud di Malaysia (Mohd Taib, 2004). Walaupun lanskap sosio-

ekonomi negara telah jauh berubah sejak merdeka, namun hakikatnya kesan 

kerencaman dan kemajmukan masyarakat Malaysia menjadikan isu dan persoalan 

pembentukan bangsa Malaysia dan gagasan patriotisme nasional menjadi dua perkara 

penting dalam agenda nasional negara yang masih ‘terbengkalai’ (Mohamed Mustafa, 

2005a). 

 

 

Walau bagaimanapun, isu “Sabah keluar Malaysia” yang sering dibangkitkan oleh 

segelintir pihak di Sabah, setiap kali tidak berpuas hati dengan kerajaan pusat berkaitan 

isu federalisme, tadbir urus, dan perhatian terhadap Perkara 20 telah membangkitkan 

soal kesetiaan sebenar masyarakat di Sabah atau isu tersebut hanya merupakan isu yang 

telah dipolitikkan. Jika dibiarkan, agenda negara mungkin sedikit terganggu dan secara 

tidak langsung merencatkan agenda Wawasan 2020. Oleh yang demikian, kajian 

mengenai patriotisme perlu dilakukan lebih terperinci terutamanya untuk menjawab 

persoalan patriotisme di Sabah. Kajian ini wajar dilakukan seperti mana gesaan 

Saifuddin (2005) yang menegaskan patriotisme sentiasa releven dan penting bagi 

Malaysia.  

Kajian ini telah meneliti patriotisme di Sabah dalam konteks patriotisme bercirikan 

warganegara yang berpegang kepada prinsip kenegaraan. Malah patriotisme ini tidak 

hanya bersifat kenegerian tetapi meletakkan keutamaan kepada negara secara amnya. 

Kajian patriotisme yang menekankan prinsip kenegaraan sebagai garis sempadan 

tingkah laku amat berkurang dan terhad. Oleh itu, kajian patriotisme yang mengambil 

kira soal persoalan patriotisme di Sabah seperti kajian ini dapat membantu pihak 

berkepentingan untuk melakukan tindakan yang sewajarnya bagi menjamin keutuhan 

Persekutuan Malaysia.  

 

 

Selain itu, kajian seumpama ini memberi sumbangan kepada penambahan ilmu 

pengetahuan dalam bidang yang dikaji. Hal ini kerana dapatan kajian ini menjadi nilai 

tambah kepada pengetahuan kepada pihak kerajaan dan swasta dalam membangunkan 

negara yang terdiri daripada masyarakat multi etnik. Di samping itu, hasil kajian ini 

turut akan menambahkan lagi khazanah ilmu dalam bidang yang berkaitan dan 

mencetuskan skop idea yang lebih luas kepada kajian-kajian baharu dalam bidang 

Sains Politik. Justeru, kajian ini dapat mengisi ruang kekosongan dalam bidang Sains 

Politik di Malaysia terutama kajian berkaitan patriotisme dan secara tidak langsung 

menjawab persoalan patriotisme masyarakat Sabah yang dikaitkan dengan beberapa 

tindakan yang dianggap tidak patriotik. 

 

 

1.7. Skop Kajian 

 

 

Kajian ini hanya berasaskan 6 nilai patriotisme dan diukur melalui orientasi dan 

tingkah laku sebagai manifestasi sahaja. Kajian ini juga hanya memberi fokus kepada 

beberapa etnik, iaitu etnik Kadazan Dusun, Bajau dan Murut di lokasi-lokasi terpilih di 

Sabah mengikut kaedah PPS sampling. Antara faktor pemilihan masyarakat Kadazan 

Dusun, Bajau, dan Murut adalah kerana etnik ini merupakan etnik bumiputra yang 

lebih besar populasinya berbanding etnik bumiputra lain di Sabah serta beberapa isu 

yang berbangkit terkait dengan etnik yang dikaji ini. Malah populasi ketiga-tiga etnik 

ini mewakili lebih 50% populasi bumiputera di Sabah. Selain itu, responden kajian ini 

hanya terhad kepada penganut agama Islam dan Kristian sahaja. Di samping itu, ciri 

lain yang diambil kira dalam pemilihan responden ini adalah peratusan jantina dan 

umur yang dikawal mengikut peratusan dalam populasi masyarakat di Sabah. Kajian 

ini berasaskan kepada pendekatan kajian kuantitatif dan kesahihan hasil kajian juga 

ditentukan oleh kejujuran dan keikhlasan responden dalam menjawab soalan yang 

dikemukakan melalui pengedaran borang kaji selidik untuk kajian ini.  

 

 

1.8. Kerangka Teori 

 

 

Kajian ini mengguna pakai Teori Orientasi Politik. Perbincangan teori ini pada awalnya 

dimulakan oleh Max Weber dan dikembangkan oleh Parsons dalam Teori Tindakan  

(Parsons & Shils, 1951). Seterusnya perbincangan orientasi politik sebagai corak 

kepada tindakan politik ini dikembangkan oleh Easton (1957) melalui idea sistem 

politik, Almond (1956) melalui perbincangan budaya politik, Pye (1965) dan Pye & 

Pye (1985) sebagai pengkaji budaya di negara-negara asia serta perbincangan orientasi 

politik terkini Welch (2013). Pengkaji memilih teori ini adalah kerana untuk 



© C
OPYRIG

HT U
PM

8 

 

menjelaskan perasaan dan tindakan seseorang individu atau kumpulan dalam sesebuah 

masyarakat terhadap negaranya sebagai bentuk manifestasi nilai patriotisme. Hal ini 

kerana orientasi politik merupakan arah aliran yang dikuti atau landasan bagi sesuatu 

pergerakan seseorang individu untuk bertingkah laku. Orientasi ini penting kerana 

seseorang individu yang disosialisasikan akan mengembangkan lagi dimensi 

orientasinya.  

 

 

Perbincangan orientasi politik sukar untuk dipisahkan dengan perbincangan budaya 

politik kerana hubungan antaranya saling berkait dan mempengaruhi. Oleh itu, 

perbincangan ini dimulakan dengan perbincangan budaya politik terlebih dahulu. 

Konsep budaya politik yang diperjelaskan oleh Almond & Verba (1989), adalah 

merujuk kepada orientasi politik, iaitu sikap terhadap sistem politik dan sikap terhadap 

peranan diri dalam sesebuah sistem politik. Selain itu,  Verba (1965), kemudiannya 

telah menjelaskan lagi bahawa orientasi ini merujuk kepada sistem kepercayaan 

seseorang individu atau kumpulan terhadap corak interaksi politik dan institusi politik. 

Manakala Almond dan Powell (1966), menjelaskan bahawa budaya politik ialah suatu 

konsep yang terdiri daripada sikap, keyakinan, nilai dan kemampuan yang terdapat 

dalam setiap anggota masyarakat termasuklah kecenderungan serta pola tingkah laku 

yang menjadi kebiasaan dalam sesebuah masyarakat. Oleh itu, dengan orientasi yang 

telah dilalui ini akan membantu mereka untuk menilai dan menyumbang peranan 

mereka terhadap negara. 

 

 

Dalam pembentukan dan penerimaan unsur budaya politik ini, Almond dan Verba 

(1989), menjelaskan pola tingkah laku yang diterjemahkan oleh seseorang individu 

adalah melalui dimensi orientasi. Dimensi orientasi tersebut terbahagi kepada tiga, iaitu 

kognitif, afektif dan penilaian (evaluation). Kognitif ini merujuk kepada tahap 

pengetahuan, kefahaman, kepercayaan dan keyakinan seseorang individu atau 

kumpulan terhadap negaranya atau sistem politik di negaranya. Dimensi kognitif ini 

dilihat pada sikap mereka kepada tokoh-tokoh pemerintah dan simbol-simbol negara 

seperti lagu kebangsaan dan bendera negara. Selain itu, dimensi afektif pula merujuk 

kepada perasaan atau pertimbangan seseorang warganegara berdasarkan perasaan 

terhadap sistem politik dan nilai yang menyebabkan peranan seseorang atau kumpulan 

menerima atau menolak sesuatu sistem politik tersebut. Penggunaan persepsi bagi 

menggambarkan perasaan adalah kerana unsur mental yang positif dapat 

menggambarkan perasaan menerima manakala unsur mental yang negatif dapat 

menggambarkan perasaan penolakkan (Bunch, 1971). Seterusnya, dimensi orientasi 

penilaian (evaluation) merujuk kepada kesedaran seseorang hasil gabungan 

pertimbangan nilai, maklumat yang diketahui dan perasaan. Hal ini kerana dimensi 

orientasi penilaian (evaluation) ini adalah hasil daripada tindak balas kognitif dan 

afektif yang akan membentuk suatu tingkah laku. 

 

 

Almond dan Verba (1989) mengklasifikasikan orientasi politik bermula dalam sistem 

politik secara umum. Secara keseluruhannya, ia melibatkan ikatan perasaan seperti 

patriotisme ataupun pengasingan melalui kognitif dan penilaian (evaluation) terhadap 

negara sama ada besar atau kecil, kuat atau lemah. Oleh itu, orientasi politik ini 

melibatkan hubungan, penilaian dan pendapat seseorang terhadap objek politik. 

Dengan ini, masyarakat akan mengidentifikasikan diri mereka terhadap objek politik 

berdasarkan orientasi yang dimiliki oleh mereka. Apabila adanya orientasi dalam diri 

mereka, maka masyarakat juga akan mempersoalkan peranan, tanggungjawab dan 

faedah yang mereka dapat dalam sistem politik. Hal ini telah memperlihatkan bahawa 

budaya politik menjelaskan dimensi orientasi seseorang individu dalam masyarakat 

terhadap sistem politik. Objek politik yang dimaksudkan dalam perbincangan Almond 

dan Verba merujuk kepada hal yang dijadikan sasaran dari orientasi warganegara 

seperti objek politik umum atau sistem sebagai objek, objek politik input, objek politik 

output dan diri sebagai objek. 

 

 

Orientasi politik yang dipopularkan oleh Almond ini berbeza dengan idea orientasi 

tindakan ini telah dicetuskan oleh Easton (1957) melalui idea sistem politik. Hal ini 

kerana idea Easton ini bersifat makro dan tidak sesuai untuk menjelaskan fenomena 

yang bersifat mikro berbanding dengan Almond yang turut meneliti orientasi setiap 

individu dalam masyarakat terhadap objek politik. Oleh itu, dalam konteks kajian ini, 

pengkaji membangunkan pemboleh ubah yang digunakan dalam orientasi adalah 

berdasarkan Almond (1956) yang lebih sesuai diguna pakai dalam konteks mikro.  

 

 

Orientasi Politik 

 

 

 

 

 

 

 

 

 

 

 

 

 

 

Diubah suai dari dari model orientasi (Bunch, 1971) dengan merujuk (Almond, 1956; 

Almond dan Powell, 1966; Almond & Verba, 1989; Pye, 1965; Parsons & Shils, 1951; 

Verba, 1965; Welch, 2013)   

 

Rajah 1.1: Teori Orientasi Politik 

 

 

Berdasarkan rajah 1.1, model orientasi politik yang digunakan oleh Bunch (1971), hasil 

dari penelitian dan kajian beliau yang turut mengembangkan idea pengkaji budaya 

politik sebelum ini telah diubah suai oleh pengkaji dalam menjelaskan proses orientasi 

seseorang individu terhadap nilai patriotisme. Konsep patriotisme yang perlu 

diterjemahkan dengan perasaan dan tingkah laku sebagai indikator seorang patriot ini 

akan dapat dihurai dengan dimensi orientasi seseorang individu bertingkah laku 

terhadap negara atau dalam masyarakat. Dimensi orientasi kognitif dan afektif yang 

dikaji melalui kefahaman dan persepsi terhadap nilai patriotisme akan digunakan untuk 

menggambarkan perasaan seseorang individu atau kumpulan. Hal ini kerana Almond 

dan Verba (1989) menjelaskan penilaian kognitif boleh dilihat dari sudut kefahaman 

seseorang individu. Manakala penilaian dari sudut afektif turut dilihat dari aspek 

 

Kognitif: Pemahaman 

(Nilai Patriotisme)  

Afektif: Persepsi 

(Nilai Patriotisme) 

Penilaian (evaluation): Kesedaran 

(Nilai Patriotisme) 

Tingkah Laku 

(Pengamalan) 

Terhadap Objek 

Politik 

perasaan dan persepsi (Parsons & Shils, 1951; Pye, 1965; Rush & Althoff, 1971). Di 

samping itu, dimensi orientasi penilaian (evaluation) yang dikaji melalui kesedaran 

terhadap nilai patriotisme sebagai indikator pertimbangan seseorang individu atau 

kumpulan untuk bertingkah laku. Hal ini kerana dimensi orientasi penilaian 

(evaluation) boleh dinilai dari sudut kesedaran seseorang individu (Almond, 1956; 

Almond dan Powell, 1966; Almond & Verba, 1989; Welch, 2013). Seterusnya, tingkah 

laku yang diterjemahkan diukur pada tahap pengamalan bagi setiap responden yang 

terpilih. Kerangka model dalam kajian ini telah diubah suai dari model orientasi Bunch 

(1971) dengan mengambil bahagian atau pemboleh ubah yang sesuai dengan merujuk 

sarjana lain seperti Almond (1956), Almond dan Powell (1966), Almond dan Verba 

(1989), Li, 2009; Pye (1965), Parsons dan Shils (1951), Verba (1965) dan Welch 

(2013) digunakan dalam konteks kajian nilai patriotisme ini. 

 

 

Dengan kupasan orientasi dalam budaya politik ini dapat menjelaskan fenomena kajian 

patriotisme ini. Hal ini kerana seseorang individu yang bertingkah laku seperti mana 

orientasi nilai yang terdapat dalam diri mereka. Namun, sekiranya seseorang 

individu/kumpulan kurang kepercayaan dan tidak menerima sesuatu identiti 

negara/objek politik tersebut sebagai identiti mereka, tingkah laku yang diterjemahkan 

sedikit berbeza dengan dimensi orientasi yang terdapat dalam diri mereka (Almond & 

Verba, 1989; Parsons & Shils, 1951; dan Welch, 2013). Dengan ini, kajian mengenai 

nilai patriotisme yang dinilai melalui orientasi dan tingkah laku akan dapat 

menggambarkan keseluruhan perasaan dan manifestasi setiap individu dan secara 

langsung dapat mengisi kelompongan kajian budaya politik kerana kurangnya 

penggunaan dimensi orientasi politik dalam kajian patriotisme. Perbincangan lanjut 

mengenai orientasi politik dibincangkan dalam bab seterusnya. 

 

 

1.9. Kerangka Konseptual 

 

 

 

 

                                          

 

 

 

 

 

 

 

Rajah 1.2: Kerangka Konseptual 

 

 

Dalam rajah 1.2, latar belakang responden terdiri daripada tiga aspek, iaitu etnik, 

agama dan tahap pendidikan yang menjadi salah satu faktor dalam perkembangan 

seseorang individu. Bagi mengenal pasti nilai patriotisme dalam diri sesorang individu, 

aspek kefahaman, persepsi dan kesedaran digunakan sebagai pengukuran orientasi 

politik dalam kajian ini. Manakala tingkah laku patriot diukur dengan mengenal pasti 

pengamalan responden terhadap nilai patriotisme. Dalam konteks kajian ini, 

Latar Belakang 

Responden 
Etnik 

Agama 

Tahap Pendidikan 

 

Pengamalan 

Patriotisme 

 

 
Kefahaman, 

Persepsi, dan 

Kesedaran 

Patriotisme 

kefahaman, persepsi, dan kesedaran merupakan pemboleh ubah tidak bersandar 

manakala pengamalan patriotisme merupakan pemboleh ubah bersandar. Hal ini kerana 

nilai dalam kajian ini merujuk kepada nilai patriotisme yang diukur melalui 

pemahaman, persepsi dan kesedaran serta diterjemahkan kepada pangamalan. Seperti 

mana dalam penjelasan teori, aspek orientasi ini merupakan proses mental yang akan 

menentukan sama ada sesuatu nilai dalam diri seseorang individu akan diterjemahkan 

kepada tingkah laku atau sebaliknya. Hal ini kerana orientasi politik ini adalah menentu 

kepada pola tingkah laku seseorang indidividu. Manakala nilai pula merupakan satu 

prinsip umum yang menyediakan masyarakat dengan satu ukuran atau standard untuk 

membuat pengadilan atau pemilihan mengenai tindakan dan matlamat (Ting, 1997). 

Oleh itu, nilai ini melibatkan unsur penglibatan (commitment) kerana nilai melibatkan 

pemilihan. Manakala bagi sesuatu pemilihan, kebiasaannya ditentukan oleh kesedaran 

seseorang individu terhadap standard atau prinsip yang sedia ada dalam kalangan 

masyarakat (Ting, 1997). 

 

 

Pemahaman merupakan gambaran mental dan mewakili keadaan yang dianggap 

sebagai kognitif (Mondada, 2011). Dalam kaedah sosiologi pula, konsep pemahaman 

ialah satu kaedah sosiologi yang telah digunakan oleh Max Weber untuk memahami 

dan mentafsirkan tingkah laku manusia daripada segi makna yang subjektif. 

Pemahaman bagi Weber, dapat dibahagikan kepada dua jenis pengukuran, iaitu melalui 

pemerhatian secara langsung dan melalui penerangan (lisan atau bertulis) (Ting, 1997). 

Oleh itu, dalam kajian ini, kaedah digunakan adalah melalui kaedah yang kedua. Selain 

itu, persepsi pula merupakan kesedaran dan reaksi individu terhadap rangsangan 

(Ma’rof & Haslinda, 2008). Persepsi dalam konteks kajian ini, adalah merujuk kepada 

ciri dimensi afektif seseorang individu yang merujuk kepada sikap dalam menentukan 

perasaan menerima atau menolak. Jika persepsi negatif, memberi maksud menolak dan 

begitu juga sebaliknya (Peterson, 2006) dan (Kluckhohn, 1962). Seterusnya, konsep 

kesedaran merujuk kepada kesedaran (keterjagaan) tentang peristiwa-peristiwa luaran 

dan sensasi dalaman. Kesedaran ini melibatkan perasaan dan pemikiran yang 

berterusan (Ma’rof & Haslinda, 2008). Keadaan ini memberi makna, pemahaman, 

persepsi dan kesedaran adalah saling berkaitan. Seterusnya, pengamalan dalam kajian 

ini merujuk kepada suatu tingkah laku yang sering dilakukan atau lebih tepat tingkah 

laku yang diulang beberapa kali mengikut kekerapan yang difikirkan wajar bagi 

responden berasaskan kepada jenis sesuatu tindakan sebagai bentuk manifestasi 

patriotisme. Tingkah laku dalam takrifan Huntington dan Nelson (1986) merujuk 

kepada suatu kegiatan sama ada dipengaruhi oleh proses mental atau tidak.  

 

 

Nilai patriotisme dalam kajian ini dipilih berasaskan kepada kajian yang dilakukan 

beberapa pengkaji yang lebih awal meneliti kajian seperti ini, iaitu Jones (1896); 

Druckman, (1994); Abraham (2008); Davis dan Silver (2004); Jan-Werner Muller 

(2006); Munoz (2009); Macedo, (2011); Merry (2009); Nathanson (1989); Parker, 

2009; Ortmann (2009); serta Smith dan Kim (2006). Patriotisme yang didokong oleh 

nilai ini dimanifestasikan dalam dimensi kefahaman, persepsi dan kesedaran yang 

merujuk kepada orientasi tingkah laku (Anderson, B., 1991; Druckman, 1994; Huddy 

& Khatib, 2007; Munoz, 2009; Macedo, 2011; Parker, 2009; Schatz et al., 1999; dan 

Keller, 2007). 

Konsep patriotisme berdasarkan rumusan pengkaji: 

 

 

 

 

 

 

 

 

 

 

 

 

 

 

 

 

 

 

Rajah 1.3: Konsep Patriotisme 

 

Diubah suai dari penelitian: (Jones, 1896; Druckman, 1994; Abraham, 2008; Davis & 

Silver, 2004; Huddy & Khatib, 2007; Muller, 2006; Munoz, 2009; Macedo, 2011; 

Merry, 2009; Mohd Rahimi et al., 2015; Nathanson, 1989; Nazri Muslim & Jamsari 

Alias, 2004; Ortmann, 2009; Parker, 2009; Sarjit S. Gill et al., 2016; Sarjit S. Gill et al., 

2014; Keller, 2007; Sivamurugan Pandian & Ronald Kiandee, 2016; Smith & Kim, 

2006; Tuan Pah Rokiah et al., 2016; Tuan Pah Rokiah & Shamsul Anuar Nasarah, 

2016). 

 

 

Kerangka konsep ini dibangunkan dengan merujuk beberapa sarjana untuk meletakkan 

garis sempadan mengenai definisi patriotisme yang mungkin berbeza dari sudut 

maksud, penggunaan, dan indikator bagi mengukur sama ada seseorang itu patriotik 

atau sebaliknya. Konsep patriotisme yang digunakan adalah merujuk kepada perasaan 

cinta seseorang warganegara terhadap tanah air. Perasaan cinta ini diterjemahkan 

dengan enam nilai patriotisme, iaitu kesetiaan, pengorbanan, kebanggaan, kekitaan, 

berdisiplin, serta berusaha dan produktif. Bagi pengkaji-pengkaji yang dirujuk seperti 

di atas, patriotisme dinilai dengan kefahaman, persepsi dan kesedaran yang betul. 

Ketiga-tiga elemen itu merupakan proses mental atau dikatakan sebagai dimensi 

orientasi. Oleh itu, nilai patriotisme ini akan diterjemahkan melalui dimensi orientasi 

dan tingkah laku yang diukur melalui kefahaman, persepsi, kesedaran dan pengamalan. 

Seterusnya, tingkah laku yang diterjemahkan ini perlu selari dengan prinsip kenegaraan 

supaya segala tindakan yang diterjemahkan tidak bertentangan dengan peraturan dan 

ideologi kebangsaan. Kupasan yang lebih terperinci mengenai pembentukan ciri-ciri 

seorang patriotik sebagai asas indikator dalam pembinaan instrumen kajian ini 

diperincikan dalam bab seterusnya atau pada bahagian literatur (Bahagian 2.21 definisi 

patriotisme). 

 

 

 

Perasaan Cinta Kepada Tanah Air  

 

 

Di Dokong oleh Nilai Patriotisme 

(Kesetiaan, Pengorbanan, Kebanggaan, Kekitaan, Berdisiplin, Berusaha dan 

Produktif) 

(Berpaksi kepada prinsip kenegaraan) 

Diterjemahkan Melalui: 

Orientasi dan Tingkah Laku 

1.10. Rumusan 

 

 

Tingkah laku yang berpaksikan kepada patriotisme menjadi pemangkin kepada 

pembinaan negara-bangsa dalam masyarakat yang terdiri daripada pelbagai etnik. 

Patriotisme yang memberi maksud kecintaan terhadap tanah air ini didokong oleh enam 

nilai sebagai penentuan ciri-ciri seorang patriot. Oleh itu, keseluruhan dalam bab ini 

telah memperincikan pengenalan tentang patrriotisme sebagai idea utama dalam latar 

belakang kajian. Selain itu, bahagian pernyataan masalah, persoalan kajian, objektif 

kajian, kepentingan kajian, skop kajian, perspektif teoritikal dan kerangka konseptual 

telah diperincikan. Kupasan lanjut yang lebih terperinci akan disambung dalam bab 

seterusnya. 

